Talba lil San Pawl Appostlu

fl-okkażjoni tal-1950 sena min-Nawfraġju

u bi tħejjija għaż-Żjara tal-Papa Benedittu XVI f’pajjiżna

Missierna Pawlu,

fit-triq ta’ Damasku d-dija ta’ Kristu rxuxtat

għarrfitek il-Misteru li kien moħbi fis-skiet tal-eternità, (Rum 16,25)

jiġifieri li Alla għazilna fi Kristu sa minn qabel il-ħolqien tad-dinja,

biex inkunu qaddisa u bla tebgħa quddiemu fl-imħabba,

u ddestinana minn qabel li nkunu għalih

ulied adottivi permezz ta’ Ġesù Kristu. (Ef 1,4-5).

Ta’ dan l-Evanġelju int sirt ministru, (Ef 3,7)

fost ħafna taħbit, ħabsijiet u swat; bosta drabi ltqajt mal-mewt,

u għamilt safar bla għadd fost ħafna perikli fuq l-art u fuq il-baħar.

Sofrejt sahriet bla rqad, ġuħ u għatx, sawm, ksieħ u għera.

Bosta drabi rajt il-għarqa. (2 Kor 11,23-27)

Kienet l-imħabba kbira għal Kristu li saqitek sa fuq xtutna, (2 Kor 5,14)

għax kien jinħtieġ li taħbtu ma’ gżira. (Att 27,26)

Meta wasalt fostna, missirijietna ġabu ruħhom miegħek

bi ħlewwa li ma bħala (At 28,2).

Int ma ġejtx tħabbrilna l-Misteru ta’ Alla bi kliem kbir jew għaref

u ma ppretendejtx li kont taf xi ħaġa ħlief lil Ġesù Kristu, u ’l dan imsallab.

Int ġejt fostna dgħajjef, imbeżża’ u mriegħed;

il-kelma u l-predikazzjoni tiegħek ma kienux imlibbsa bil-kliem qawwi tal-għerf,

imma bil-wiri tal-Ispirtu u l-qawwa,

sabiex il-fidi tagħna tinbena mhux fuq l-għerf tal-bnedmin

imma fuq il-qawwa ta’ Alla. (1 Kor 2,1-5)

Il-kelma tiegħek fostna kien imsaħħa

b’sinjali u għeġubijiet u għemejjel ta’ qawwa. (2 Kor 12,12)

Meta żmien it-tluq tiegħek wasal (2 Tim 4,6)

missirijietna wrewk ġieħ kbir meta

għabbew fuq il-ġifen kull ma kontu teħtieġu (At 28,10)

biex tkomplu l-vjaġġ lejn Ruma,

fejn xerridt demmek b’sagrifiċċju għal Kristu. (2 Tim 4,6)

Missierna Pawlu,

biex niċċelebraw din il-ġrajja

minn Ruma ġejt fostna s-suċċessur ta’ Pietru,

il-Papa Benedittu XVI, biex iwettaqna fil-fidi (Lq 22,32).

Ejja żurna int ukoll bil-kelma tiegħek,

biex ħadd ma jifridna mill-imħabba ta’ Kristu,

la taħbit, la dwejjaq, la persekuzzjoni, la ġuħ,

la għera, la tiġrib u l-anqas ix-xabla. (Rum 8,35)

Agħtina li bħalek u fuq l-eżempju tiegħek

nitqabdu t-taqbida t-tajba, intemmu l-ġirja u nħarsu l-fidi,

biex nieħdu sehem miegħek ukoll fil-kuruna tal-ġustizzja,

merfugħa għal dawk kollha

li jgħixu fl-imħabba tad-Dehra ta’ Kristu. (2 Tim 4,7-8)
Ammen.

